
Inatsisartut suleriaasianni § 33 naapertorlugu Inatsisartut aalajangiiffigisassaattut siunnersuut 

imaattoq matumuuna saqqummiuppara: 

 

Inatsisartut aalajangiiffigisassaattut siunnersuutigineqarpoq Inatsisartut Siulittaasoqarfiat 

peqquneqassasoq Inatsisartut suleriaasiannut allannguutissamik saqqummiusseqqullugu, 

Naalakkersuisuni siulittaasup, siusinnerusukkut malittarisassat pissusaattut, Naalakkersuisut 

sinnerisa oqaaseqarnissaminnut killilersorneqarnerat attornagu, sukkulluunniit oqaaseqar-

nissaminut piumasaqarsinnaanngorlugu. Tamanna pillugu siunnersuutigineqarpoq Inatsi-

sartut Suleriaasianni aalajangersakkamik ima nipilimmik ikkussisoqassasoq: ”Naalakker-

suisut Siulittaasuat oqaaseqarnissaminik kissaateqaruni sukkulluunniit oqaaseqarumalluni 

piumasaqarsinnaavoq”. 
(Inatsisartunut ilaasortat, Siumut, Demokraatit, Atassummiillu)   

 

Tunngavilersuut 

Inatsisartut suleriaasiata ukiakkut 2008-mi allanngortinneqarnera sioqqullugu Suleriaatsimi § 47 

imm. 3 ima allaqqasimavoq:” Imm.3. Naalakkersuisuni ilaasortaq pineqartoq oqaaseqarnissaminik 

kissaateqartoq sukkulluunniit oqaaseqarumalluni piumasaqarsinnaavoq”. 

 

Inatsisartut ukiakkut 2008-mi ataatsimiinneranni Inatsisartut Suleriaasiat allanngortinneqarpoq 

taamaasillunilu Inatsisartuni isumaqatiginninniartarnerit nutaamillusooq aaqqissugaalerlutik. 

Taamanikkut aalajangiinermi tunulequtaasoq tassaasimavoq Siulittaasoqarfiup kissaatigisimam-

magu Inatsisartut isumaqatiginninniartarnerisa nalaani sukkanerusumik eqaannerusumillu 

oqaloqatigiittoqarnissaa. 

 

Inatsisartut Suleriaasiata allanngortinneratigut Naalakkersuisuni ilaasortatut oqallinermi 

akisussaasup piumasarisinnaajunnaarpaa sukkulluunniit oqaaseqarsinnaassalluni, taamalilluni 

Naalakersuisuni ilaasortat taamaallaat Inatsisartuni ilaasortat naligalugit oqallissinnaalerput.  

 

Taamani tunulequtaasoq tassaavoq, naligiinnerusumik oqallittoqarnissaa kissaatiginarnerusimam-

mat, taamasillutik Inatsisartuni ilaasortat aammalu Naalakkersuisuni ilaasortap pineqartumut 

akisussaasup akisinnaatitaallutillu naligiimmik oqallissinnaaqqullugit. 

 

Taamanikkut siunnersuutip siunnertarisimanngisaannarpaa Naalakkersuisut Siulittaasuata 

Naalakkersuisut sinnerlugit akissuteqarluni oqaaseqarsinnaanerata assertajaarnissaa, tamannalu 

tunngavigalugu siunnersuutigineqarpoq, aalajangersakkamik ikkussuisoqassasoq siusinnerusukkut § 

47 imm. 3-mut assingusumik, taamaalilluni Naalakkersuisuni Siulittaasup nammineq kissaataa 

naapertorlugu sukkulluunniit oqalunnissamik piumasaqarsinnaasunngorlugu.  

 

Pisortanut aningaasaqarnikkut allaffissornikkullu kingunerisassai: 

Siunnersuutigineqartoq pisortanut aningaasatigut allaffissornikkullu kinguneqarnavianngilaq. 

 

Inuussutissarsiornermut aningaasaqarnikkut allaffissornikkullu kingunerisassai: 

Siunnersuutigineqartoq inuussutissarsiornermut aningaasatigut allaffissornikkullu kinguneqarna-

vianngilaq. 

 

Innuttaasunut aningaasaqarnikkut allaffissornikkullu kingunerisassai: 

Siunnersuutigineqartoq innuttaasunut aningaasatigut allaffissornikkullu kinguneqarnavianngilaq. 


